忆前辈柳亚子先生
蔡韶声
言笑春风一室温  此来何似仰龙门

居然得践空桑约  颇费吟笺与酒樽

一九一九年正月初与余君十眉沈君禹钟李君癯梅应先生招偕至黎里三宿而返。

闹红一舸水生情  金镜湖头秋月明

却为繁灯添盛事  酒龙诗虎剧纵横

是年中秋先生雇画舫名闹红一舸与同好宴集湖上极诗酒唱酬之乐所作诗即名闹红集

冶春词逊渔洋丽  白石灯词愧不群

清事一时忘不得  累君抄缀冠骈文

一九二一年春里中朋辈竞赋冶春词继赋踏灯词俱为先生取玄抄缀成集冠以序文

留连忘返迷楼集  借琐耗奇乐国吟

多少闷怀容一放  不须因事笑蓬心

先生在周庄有迷楼唱和集在西塘有乐国吟后又有蓬心草俱刊行尚有吴根越角集七绝百首自西塘返梨湖成于舟中者未梓

暮烟寒雨晚寒生  黄叶西风走故城

差幸北门宽锁钥  街灯无语自逢迎

一九二一年冬先生与郁君佐皋及余因候陈公巢南自杭来赴嘉善经干窑登陆趋北门时已昏黄先生有诗舍舟登陆各专征郁老相随更蔡生亦是今生未曾有暮烟寒雨走荒城

雨丝风片情还是  衰草斜阳迹易陈

一样铁岸携客去  未曾冷落武陵春

是年雅集芦中先生效铁崖故事与朋辈漫游分湖

诗徵拟辑分湖域  大国能雄仗附庸

属我西塘一丸地  霜抄露纂愧相从

游分湖时先生在舟中倡辑分湖诗徵区域以黎里莘塔北厍芦墟金泽西塘陶庄广袤数十里而以西塘属余任分辑之事谁知四十年来余所辑之平川诗存四十卷存稿经文革遭秦火矣

窜迹孤帆浪劈开  百灵诃护敌锋摧

此身未拟鲲鹏化  天意端教漏网来

太平洋战事起先生自长洲岛乘帆船渡海丰之马贡七昼夜不达甚为狼狈

冯驩五鹿两无豪  放眼休将白发搔

今明江山更如画  分湖漫比钓台高

先生呈毛主席诗有夺席谈经非五鹿无车弹铗怨冯驩之句

南来问讯感难忘  寒范依然鬓更霜

知否故人偏不死  却教拄杖看沧桑

先生南归料理事务并怀旧好作南归诗十二绝有蔡凌不死近如何句盖指予及昭懿也

远驰滇蜀身誇健  晚落幽燕魂不孤

了了西山徒哭望  寸心愧负致生刍

先生年七十二岁客死燕京葬于西山

（录《灵爽集》）

注：作者系柳亚子生前好友，现住西塘。

